
Craidd 
Erthygl 1 – Dau lun ... un hanes
Pam mae'r bobl yma'n gadael eu cartref?
Yn y 1950au, roedd cyngor dinas Lerpwl yn poeni na fyddai digon o ddŵr ar gael ar gyfer pobl Lerpwl. Felly, aethon nhw at y llywodraeth yn Llundain i drafod hyn a phenderfynodd y llywodraeth mai'r peth gorau i'w wneud oedd cael cronfa ddŵr newydd yng Nghymru a pheipio'r dŵr oddi yno i Lerpwl.

Y ffordd orau o wneud hyn, yn eu barn nhw, oedd boddi cwm yng ngogledd Cymru - Cwm Tryweryn, ger Y Bala - er bod pobl yn byw yno.

Felly, ym mis Awst 1957, penderfynodd y llywodraeth foddi Cwm Tryweryn.

· Roedd rhaid i bobl yr ardal bacio'u heiddo a gadael eu cartrefi.

· Roedd rhaid cau swyddfa'r post.

· Roedd rhaid cau'r ysgol.

· Roedd rhaid cau'r capel.

· Roedd rhaid codi'r cyrff o'r fynwent a'u claddu yn rhywle arall.

· Roedd rhaid dymchwel y tai.

· Roedd rhaid symud yr anifeiliaid o'r ffermydd.

· Roedd rhaid boddi 12 fferm.

· Roedd rhaid boddi tua 800 erw o dir.

ROEDD RHAID …  doedd dim dewis. 

Yna, yn 1961, roedd rhaid i'r bobl adael eu cartrefi - fel mae'r ddau lun yn dangos. 
Erthygl 2 – Yn eisiau – chwaraewyr newydd 
Mae'n gyflym! … Mae'n gyffrous! … Mae'n wlyb! … Mae'n hwyl! … Mae'n ffordd dda o gadw'n heini ac o leihau stres! … Beth ydy o?
Hoci o dan y dŵr!
Mae chwarae hoci o dan y dŵr yn eitha tebyg i chwarae hoci ar y cae, ond bod y chwaraewyr yn chwarae mewn dŵr - nid ar laswellt neu mewn mwd!

Hoffech chi gymryd rhan yn y gêm? Rydyn ni'n chwilio am aelodau newydd i'n timau ni - dynion a merched.

Dyma sut mae chwarae:
Y timau
Rhaid cael dau dîm a rhaid cael deg aelod ym mhob tîm. Bydd chwe aelod yn chwarae ar y tro, gyda'r pedwar arall yn cael eu heilio bob hyn a hyn. 

Rhaid i'r chwaraewyr wisgo maneg arbennig, mwgwd, snorcel, cap ac esgyll arbennig.

Yr offer
Rhaid chwarae gyda:
• ffon eitha byr - tua 0.3 metr o hyd
• cnap trwm
• gôl - tua 3 metr o hyd

Sut i chwarae?
• Rhaid i'r ddau dîm fynd i mewn i'r pwll nofio a rhaid aros yn ymyl y wal, y tu ôl i'w gôl.
• Rhaid i'r dyfarnwr roi cnap ar waelod y pwll nofio - ar ganol y pwll nofio.
• Yna, pan fydd y dyfarnwr yn chwibanu, neu pan fydd gong yn canu, rhaid i bawb ddeifio i waelod y pwll. Cyn deifio, rhaid iddyn nhw anadlu'n ddwfn er mwyn llenwi'r ysgyfaint ag aer.
• Yna, gan ddefnyddio'r ffon fach, rhaid i un o'r tîm daro'r cnap. Rhaid iddyn nhw ei basio i aelodau eraill o'r tîm nes bydd un ohonyn nhw'n gallu saethu at y gôl. Rhaid i aelodau'r tîm arall geisio ennill y cnap a'i symud i gyfeiriad y gôl arall.
• Rhaid chwarae am tua 10-15 munud bob ochr. Bydd y timau'n newid ochr ar ôl hanner amser.

Mae chwarae fel tîm yn bwysig iawn oherwydd rhaid i bawb, yn ei dro, nofio i fyny a chodi ei ben allan o'r dŵr er mwyn cymryd anadl!

Y tîm sy'n sgorio'r nifer fwyaf o goliau sy'n ennill.

Beth amdani?
Os oes gennych chi ddiddordeb, cysylltwch â ni!
hocidŵr@net

Dyma gêm arall sy'n cael ei chwarae o dan y dŵr.

Tybed beth yw'r gêm yma? Edrychwch yn ofalus ar y llun, dyfalwch ac ewch ar y we i weld ydych chi'n iawn.
Erthygl 3 – Bwrw hen wragedd a ffyn
Bwrw hen wragedd a ffyn … bwrw cyllyll a ffyrc - dyma ddwy idiom Gymraeg ddiddorol i ddisgrifio glaw trwm.

Mae idiom dda yn Saesneg hefyd, 'raining cats and dogs' ac os ydych chi yn Ffrainc, 'il pleut des cordes' - mae'n bwrw rhaffau … neu 'il pleut des hallebardes', sef … mae'n bwrw gwayw-fwyeill. Awtsh! Poenus iawn! Fyddwn i ddim eisiau cerdded drwy gawod drom o law yn Ffrainc!

Os ewch chi i Bortiwgal, mae'n bwrw pethau mwy rhyfedd byth yno - 'Está chovendo a barba de sapo' - mae'n bwrw barfau llyffantod. Mae rhywbeth tebyg yn digwydd yng Ngwlad Pwyl - 'Leje zabami' - mae'n bwrw brogaod!

Y rhagolygon ar gyfer y dyddiau nesaf
Tybed fyddwn ni'n gweld hen wragedd a ffyn … neu gathod a chŵn … neu raffau … neu hyd yn oed lyffantod yn syrthio o'r awyr yn ystod y dyddiau nesaf?
Dydy hyn ddim yn debygol, ond efallai y cawn ni dywydd tebyg i hyn …
   

'Bydd hi'n oer iawn a bydd eira'n disgyn dros y mynyddoedd …'
neu efallai

'Bydd gwyntoedd cryf yn dod o'r Gorllewin …'
neu o bosib

'Bydd glaw trwm yn lledu o'r gorllewin ac yn disgyn dros Gymru gyfan erbyn amser cinio a bydd hyn yn para am bythefnos o leiaf!'
Tywydd "anarferol"
Meddyliwch petaech chi'n clywed y rhagolygon yma ar y teledu heno …

'Yfory, bydd hi'n bwrw pysgod dros Bowys … bydd hi'n bwrw adar dros Wynedd a bydd hi'n bwrw losin neu fferins dros Ddwyrain Cymru. Mae'n bosib y bydd hi'n bwrw aligatoriaid dros rannau o Geredigion.'
Ydy, mae hyn i gyd yn bosib (er, efallai bod y syniad o fwrw aligatoriaid yn llai posib na'r lleill!)

Y tywydd yng Nghymru

Oherwydd lleoliad Cymru, mae gwyntoedd cryf yn dod o'r gorllewin yn weddol aml, ac oherwydd bod y gwyntoedd yma'n teithio dros y môr, maen nhw'n wyntoedd gwlyb iawn ac maen nhw'n dod â llawer iawn o law i ni.

Weithiau, mae'r glaw yma'n cyfarfod â ffrynt oer o'r gogledd neu'r dwyrain ac mae hyn yn gallu creu eira.
 
Estynnol 
Erthygl 1 – Ta-ta Tryweryn
Darllenwch y ddau ddarn yma o'r gyfrol Ta-ta Tryweryn gan Gwenno Hughes.

Darn 1

'Dydi o ddim yn wir, yn nag ydi, Miss?' gofynnodd Huw.

Atebodd hi ddim.

'Yn nag ydi?' meddai Huw eto, mewn llais bach, bach.

'Wel, mae 'na ryw si …' atebodd hithau.

Allai Bedwyr ddim credu ei glustiau!

'Does dim eisio i chi ddychryn na chynhyrfu,' meddai Miss, 'achos dim ond si ydi o …'

Gellid clywed pin yn disgyn.

'Ond pam fyddai pobol o Lerpwl eisio boddi ein cwm ni, Miss?' holodd Bedwyr.

'Am eu bod nhw'n meddwl mai dyna'r ffordd orau i wneud yn siŵr for Lerpwl yn cael digon o ddŵr - drwy greu cronfa a phwmpio'r dŵr trwy bibellau i'r ddinas,' eglurodd hithau.

'Oes 'na ddim digon o ddŵr yn yr afon Mersi, Miss?' meddai Mari mewn penbleth.

Ysgydwodd Miss ei phen.

'Mae Lerpwl yn mynd yn fwy ac yn fwy bob dydd,' meddai, 'ac mae Cyngor Lerpwl yn meddwl na fydd 'na ddigon o ddŵr i gynnal y ddinas erbyn diwedd y ganrif.'

'Sut maen nhw'n gwybod hynny?' gofynnodd Huw. 'Dim ond 1956 ydi hi.'

'Dyna maen nhw'n ei ragweld,' atebodd Miss.

'Mae 'na ddigon o lynnoedd yn Lloegr,' meddai Bedwyr. 'Pam na fedran nhw bwmpio dŵr i Lerpwl o'r rheini?'

'Mae Cyngor Lerpwl yn credu y byddai hi'n rhatach iddyn nhw greu cronfa yma,' atebodd Miss.

'Oes 'na ddim cwm allan nhw ei foddi yn Lloegr?' gofynnodd Iolo.

Codi a gostwng ei hysgwyddau wnaeth Miss.

'Ond dydi hynna ddim yn deg!' ebychodd yntau.

'Fedran nhw ddim boddi'r cwm yma - a phentre Capel Celyn - jest er mwyn creu cronfa! Mi fydden nhw'n gorfod boddi'n tŷ ni!' sylweddolodd Mari.

'A'n tŷ ni!'

'A'n tŷ ninnau!'

Roedd pawb yn syfrdan.

'A'r ysgol!
Darn 2
Cyfarfu Bedwyr y tri arall yn nhŷ Iolo.

'Wyt ti wedi cofio'r anrheg?' gofynnodd i Mari.

'Wrth gwrs.' Dangosodd Mari barsel oedd wedi'i lapio mewn papur llwyd. Roedd

Bedwyr wedi trefnu casgliad i brynu ffrâm llun i Miss. Roedd ffotograffydd o

Lundain wedi tynnu llun ohoni hi a'r disgyblion yn sefyll tu allan i'r ysgol reit ar ddechrau'r ymgyrch saith mlynedd yn ôl, ac roedden nhw wedi gosod hwnnw yn y ffrâm.

Doedd gan neb fawr o ddim i'w ddweud ar y ffordd i'w hen ysgol. Aethant heibio i'r orsaf. Roedd hi wedi cau. Yna aethant heibio'r capel. Fyddai hi fawr o dro nes y bydden nhw'n cau'r drysau am y tro olaf yno hefyd.

Chwyrlïodd lorri drom tuag atynt. Neidiodd y pedwar i'r clawdd o'r ffordd. Tasgwyd dŵr o bwll budur dros Mari.

'Allan nhw ddim stopio gweithio hyd yn oed ar ddiwrnod fel heddiw?' bytheiriodd. Roedd ei ffrog hi'n stremps i gyd.

Roedd Bedwyr hefyd wedi cael llond ei fol ar lorïau Cyngor Lerpwl. Reodden nhw'n rhuo i fyny ac i lawr y cwm, trwy'r dydd, bob dydd, gan wasgaru llwch a budreddi i bobman. Roedden nhw'n cario graean a cherrig i ben uchaf y cwm lle'r oedd gwaith o adeiladu'r argae eisoes wedi dechrau.

'Fydd hi ddim yn hir nes y byddan nhw'n cario cerrig o waliau'r ysgol i'r argae,' meddai Iolo. Roedd y pedwar yn gwybod mai dyna fyddai hanes cerrig eu tai hwythau hefyd, unwaith y bydden nhw'n cael eu chwalu …

Gwenno Hughes, Ta-ta Tryweryn, Gomer, 2008, tt. 54-56

 

Erthygl 2 – Mwynhau o dan y dŵr
Dychmygwch orwedd yn gyfforddus yn eich gwely yn y bore … ac edrych allan drwy'r ffenest … a gweld miloedd o bysgod bach a mawr o bob lliw a llun yn nofio tu allan!

Wel, dyna'r profiad byddwch chi'n ei gael os ewch chi i aros yn y gwesty o dan y môr yn Key Largo, Florida, Unol Daleithiau America. Ydy, mae'r gwesty o dan y môr a rhaid sgwba-ddeifio am 6 metr a hanner, er mwyn ei gyrraedd. Am hwyl!

Cyrraedd y gwesty

I fynd i mewn i'r gwesty, rhaid defnyddio drws arbennig yng ngwaelod y gwesty. Yna, byddwch chi'n cyrraedd yr ystafell wlyb. Dyma ble byddwch chi'n gadael y siwtiau gwlyb ac yn cael cawod gynnes cyn i chi fynd i mewn i'r gwesty ei hun.

Beth sydd yn y gwesty

Hen orsaf wyddonol oedd y gwesty ar un adeg. Roedd gwyddonwyr yn ei defnyddio er mwyn dysgu am fywyd y môr.

Nid labordy sydd yno nawr. Heddiw, mae'r gwesty'n cynnwys tair prif ystafell - ystafell fawr, braf lle gallwch chi ymlacio a bwyta, yn ogystal â dwy ystafell wely gyfforddus.

Y gwesty ei hun

Y prif reswm dros fynd i'r gwesty yma, wrth gwrs, yw cael profiad o aros o dan y dŵr a mwynhau'r golygfeydd anhygoel y tu allan i'r ffenestri mawr, crwn sydd ym mhob ystafell. Ond os ydych chi eisiau adloniant arall, mae DVDs, llyfrau a cherddoriaeth ar gael. Ac os byddwch chi eisiau cysylltu â'r byd mawr uwch eich pen, mae ffôn ar eich cyfer.

Bwyd

Bydd digon o fwyd blasus yn aros amdanoch chi yn yr oergell, yn ogystal â microdon i chi ei goginio - neu mae'n bosib trefnu bod "mer-chef" yn sgwba-ddeifio i'r gwesty i baratoi pryd arbennig o fwyd blasus ar eich cyfer. Hyfryd!

Felly, os ydych chi eisiau gwyliau ymlaciol, hamddenol, gwahanol, beth amdani?

Am fwy o wybodaeth, ewch i: http://www.jul.com/
O ble daeth yr enw?

Enw'r gwesty yw'r Jules Undersea Lodge. Mae wedi ei enwi ar ôl Jules Verne (1828-1905).

Pwy oedd Jules Verne?
· Roedd e'n awdur enwog o Ffrainc.

· Yn ôl llawer o bobl, fe oedd "tad" ffuglen wyddonol.

· Roedd ganddo ddiddordeb mewn gwyddoniaeth a daearyddiaeth ac ysgrifennodd nifer o lyfrau sy'n cyfuno'r diddordebau yma.

· Roedd e'n ysgrifennu am deithio drwy'r gofod ac o dan y môr.

Dyma rai o'i lyfrau. Os nad ydych chi wedi eu darllen nhw, efallai eich bod chi wedi gweld ffilmiau ohonyn nhw:

· 20,000 Leagues Under the Sea, Rhan 1 (1870)

· 20,000 Leagues Under the Sea, Rhan 2 (1870)

· A Journey to the Interior of the Earth (1864)

· Around the World in 80 Days (1873)

· The Underground City (1877)
Erthygl 3 – Teithio o dan y dŵr
Mae cannoedd o bobl yn teithio o Brydain i Ffrainc bob dydd.

Mae rhai pobl yn hedfan, mae pobl eraill yn mynd mewn car, mewn bws neu mewn lori neu mae rhai'n mynd ar gefn beic. Ond rhaid i'r bobl hyn groesi'r Sianel rhwng Prydain a Ffrainc - rhaid croesi'r dŵr. Rhaid mynd dros y dŵr - mewn awyren neu gwch neu ar fferi - neu o dan y dŵr, mewn trên sy'n teithio drwy dwnnel arbennig.

Y Sianel

Mae'n gwahanu De Lloegr a Gogledd Ffrainc. Mae hi tua 560 km o hyd. Mae hi tua 34 km o led rhwng Dover a Calais - y darn culaf. Mae hi'n llawer mwy llydan mewn rhannau eraill, wrth gwrs.

Oeddech chi'n gwybod?

Mae rhai pobl yn nofio ar draws y Sianel hefyd - er mwyn codi arian at achosion da.

Y twneli o dan y Sianel

Er bod llawer o bobl yn sôn am 'Y twnnel' o dan y Sianel, mae tri thwnnel:

· Mae'r trên o Loegr i Ffrainc yn rhedeg drwy un o'r twneli.

· Mae'r trên o Ffrainc i Loegr yn rhedeg drwy dwnnel arall.

· Mae'r trydydd twnnel rhwng y ddau dwnnel arall. Mae hwn ar gyfer y bobl sy'n gofalu am y twneli ac ar gyfer cerbydau argyfwng. Mae twneli bach yn cysylltu'r twnnel yma gyda'r ddau dwnnel arall.

Mae'r twneli'n hir ac yn ddwfn:

· Maen nhw'n cysylltu Coquelles, ger Calais yn Ffrainc, a Folkestone yn Lloegr, pellter o tua 51 km.

· Maen nhw'n rhedeg o dan y dŵr am tua 37.7 km. Dyma'r twneli hiraf yn y byd sy'n mynd o dan y môr.

· Maen nhw tua 50 metr o dan wely'r môr.

Cafodd y twneli yma eu hagor yn 1994, felly maen nhw'n eitha newydd. Ond roedd pobl wedi bod yn cynllunio twneli o dan y Sianel am flynyddoedd cyn hyn - ac roedd un ohonyn nhw'n dod o Wrecsam.

Wrecsam a'r twneli

Pwy: William Low
Geni: 1814, Yr Alban
Marw: 1886

Yr hanes:
Daeth William Low i weithio yn ardal Wrecsam yn yr 1840au ac erbyn 1847 roedd e'n byw yn yr ardal. Daeth e'n gydberchennog ar bwll glo'r Fron, yn ardal Wrecsam, yn 1850. Yn ystod y cyfnod hwn, roedd y trên yn dod yn boblogaidd ac roedd Low yn gweithio fel peiriannydd rheilffyrdd.

Oherwydd ei ddiddordeb mewn trenau - a'i wybodaeth am dwneli yn y pwll glo - dechreuodd Low gynllunio twnnel i fynd o dan y Sianel. Yn yr 1860au, dechreuodd e'r cwmni The Channel Tunnel Company. Er bod pobl wedi bod yn meddwl am y syniad o dwnnel am flynyddoedd, William Low oedd y person cyntaf i wneud cynlluniau realistig.

Low oedd y dyn cyntaf i geisio gwneud y twnnel hefyd. Prynodd e dir ger Dover a Calais a dechreuodd y gwaith o wneud y twnnel ger Dover yn 1870. Erbyn 1881, roedd tua 1,000 o droedfeddi o'r twnnel wedi eu gorffen ger Dover ond roedd rhaid dod â'r gwaith i ben oherwydd roedd rhai pobl yn poeni y byddai'r Ffrancod yn defnyddio'r twnnel i ymosod ar Brydain.

Mae cysylltiad arall rhwng Cymru a'r twneli yma - glowyr o Gymru oedd yn gwneud y twnnel yma.

                              
Heriol 
Erthygl 1 – Cofio
Gwrandewch ar y darn yma, lle mae cyfarwyddwr cwmni teledu yn siarad â'i staff.

Erthygl 2 – Dim dŵr glân
Mae dŵr yn bwysig iawn. Rhaid i ni gael dŵr i fyw.

Rhaid i ni gael dŵr i'w yfed. Rhaid i ni gael dŵr i goginio. Rhaid i ni gael dŵr i ymolchi - i gael gwared ar germau a bacteria o'n cyrff. Rhaid i ni gael dŵr i olchi ein dillad. Rhaid i ni gael dŵr ar gyfer systemau carthffosiaeth, sef toiledau a draeniau sy'n cael gwared ar beth sydd yn y toiledau.

Rydyn ni'n lwcus. Mae gennym ddigon o ddŵr … ond nid dyna'r sefyllfa mewn rhannau eraill o'r byd.

Cario dŵr

Yn y gwledydd sy'n datblygu - sef rhannau o Asia, Affrica a De America - mae gwragedd a phlant yn treulio oriau bob dydd yn cario dŵr o ffynhonnau, nentydd ac afonydd i'w cartrefi. Maent yn gorfod cerdded sawl cilometr bob dydd ac mae hyn yn cymryd llawer o amser. Oherwydd hynny, mae'r gwragedd yn methu gweithio ac ennill arian ac mae'r plant yn methu mynd i'r ysgol.

Mae gwragedd yn Asia ac Affrica'n cario tua 20 kg o ddŵr ar eu pennau. Yn aml iawn, mae'r dŵr maent yn ei gasglu yn frwnt neu'n fudr ac yn llawn germau, ond nid oes ganddynt ddewis!

Oeddech chi'n gwybod?

· Mae 844 miliwn o bobl y byd yn gorfod byw heb ddŵr glân. Mae hyn yn golygu bod un o bob wyth person yn y byd yn defnyddio dŵr brwnt neu fudr ac afiach ar gyfer yfed, coginio ac ymolchi a golchi.

· Mae 2.6 biliwn o bobl y byd - bron dau draean o bobl y byd - yn byw heb systemau carthffosiaeth.

· Gall un gram o ysgarthion neu garthion person, gynnwys 10,000,000 firws, 1,000,000 o facteria, heb sôn am gannoedd o barasitiaid sy'n bwyta'r corff.

· Mae 4,000 o blant yn marw bod dydd o ddolur rhydd - oherwydd nad oes dŵr glân a systemau carthffosiaeth yn agos - sef un plentyn bob ugain eiliad.

· Erbyn i chi ddarllen hwn, felly, bydd o leiaf un plentyn wedi marw - gan nad oes ganddo ddŵr glân i'w yfed a gan nad oes system carthffosiaeth dda gerllaw. 

Golchi dwylo

Petai plant a phobl yn gallu golchi eu dwylo â dŵr glân a sebon, byddai nifer yr achosion o ddolur rhydd yn haneru, bron (47%).

Annheg

· Mae person yn y byd sy'n datblygu yn defnyddio 10 litr o ddŵr bob dydd. 

· Mae person yn Ewrop yn defnyddio 200 litr o ddŵr bob dydd. 

· Mae person yng Ngogledd America'n defnyddio tua 400 litr bob dydd.

· Dros yr 20 mlynedd nesaf, bydd faint o ddŵr mae pobl yn ei ddefnyddio yn cynyddu 40%.

Water Aid

Mae elusennau fel Water Aid yn gweithio er mwyn gwneud yn siwr bod pobl mewn gwledydd sy'n datblygu yn cael dŵr glân a systemau carthffosiaeth da. Yn ogystal, maen nhw'n addysgu pobl dlotaf y byd am bwysigrwydd golchi dwylo a materion sy'n ymwneud â hylendid.

Gwybodaeth a lluniau drwy garedigrwydd WaterAid. Am fwy o wybodaeth, ewch i: www.wateraid.org
Erthygl 3 – Perygl!
Mae llawer o bobl yn dod i Orllewin Cymru yn ystod yr haf bob blwyddyn. Mae rhai'n dod i fwynhau'r traethau glân a'r môr glas ond mae rhai'n dod er mwyn ceisio gweld y dolffiniaid sy'n nofio ym Mae Ceredigion.

Mae dolffiniaid yn greaduriaid hardd. Maen nhw'n anifeiliaid cyfeillgar a charedig hefyd. Yn ôl rhai, mae cysylltiad arbennig rhwng dolffiniaid a phobl. Mae rhai pobl yn mwynhau nofio gyda nhw mewn canolfannau arbennig ac maen nhw'n cael eu derbyn gan y dolffiniaid. Yn ogystal, mae hanesion am ddolffiniaid yn helpu pobl mewn perygl ar y môr.

Ydyn, maen nhw'n greaduriaid rhyfeddol a dylen ni eu parchu. Yn anffodus, maen nhw'n anifeiliaid sydd o dan fygythiad hefyd. Mae newid yn yr hinsawdd, rhwydi pysgota a llygredd yn peryglu eu bodolaeth - heb sôn am greulondeb dyn tuag atyn nhw!

Lladd dolffiniaid a morfilod

Mae tua 20,000 o ddolffiniaid yn cael eu lladd yn Japan bob blwyddyn. Mae pobl Japan yn eu trin nhw fel pysgod.

Dolffin - mamal neu bysgodyn? Dyma'r ffeithiau:

Mae'r dolffin yn anadlu drwy ysgyfaint - nid tagelli. Rhaid iddo ddod i wyneb y dŵr bob hyn a hyn i anadlu. Mae ei waed yn gynnes.

Nid yw'r dolffin yn dodwy wyau fel pysgod. Mae dolffiniaid bach yn cael eu geni - fel mamaliaid eraill. Ar ôl geni, mae'r dolffin yn bwydo'r dolffin bach â llaeth.

Felly, ai mamal neu bysgodyn ydy'r dolffin?

Creulondeb dyn

Mewn rhai rhannau o'r byd, mae dolffiniaid yn cael eu hela a'u lladd mewn modd creulon iawn. Yn ardal Taiki, Wakayama, Japan, er enghraifft, mae helfa flynyddol ac mae cannoedd yn cael eu lladd.

Beth sy'n digwydd? Mae dynion yr ardal yn gorfodi'r dolffiniaid i mewn i fae bychan ac yna'n gosod rhwydi yn y dŵr fel nad yw'n bosib iddyn nhw ddianc. Yna, mae'r dynion yn eu trywanu a'u lladd - dolffiniaid mawr, hardd a dolffiniaid bach, ifanc.

Mae'r bobl leol yn gwerthu cig rhai o'r dolffiniaid marw mewn marchnadoedd lleol - er bod rhai'n dweud nad yw'r cig yn ddiogel i'w fwyta.

Anfoesol!

Mae llawer o bobl yn dweud bod hela dolffiniaid yn anfoesol. Dyna farn yr actores Hayden Panettiere.

Yn 2007, aeth hi a phump o bobl eraill allan i ganol y dolffiniaid ar eu byrddau syrffio yn ystod yr helfa flynyddol yn Taiki, Japan. Roedden nhw eisiau tynnu sylw'r byd at y creulondeb. Roedd hyn, wrth gwrs, yn beth peryglus iawn i'w wneud.

"Roedd dŵr y môr yn goch gan waed," dywedodd Hayden mewn cyfweliad ar ôl y digwyddiad. 

Lwyddon nhw ddim i achub y dolffiniaid, yn anffodus, a bu'n rhaid iddyn nhw ddianc o'r dŵr pan drodd y dynion yn y cychod yn eu herbyn, ond fe lwyddon nhw i dynnu sylw'r byd at yr arfer barbaraidd.

Yn 2009, cafodd ffilm o'r enw The Cove ei rhyddhau sy'n dangos y digwyddiad erchyll.

Mae pobl yn dal i hela dolffiniaid yn yr ardal heddiw, ond diolch i bobl fel Hayden ac i'r ffilm The Cove, mae mwy o bobl yn ymwybodol o ba mor farbaraidd yw'r arfer ac mae mwy a mwy o bobl yn dod i brotestio bob blwyddyn.

Hayden Panettiere

Geni: Awst 21, 1989, Efrog Newydd
Gwaith: Actores. Roedd hi mewn hysbyseb ar y teledu cyn iddi fod yn flwydd oed.

Pan oedd hi'n blentyn:
· bu mewn nifer o hysbysebion ar y teledu

· bu mewn nifer o operâu sebon.

Rhai rhannau pwysig:
· 1998: A Bug's Life (llais Dot)

· 2000: Dinosaur
· 2000: Remember the Titans
· 2003: Racing Stripes
· 2003-2005: Malcolm in the Middle
· 2004: Raising Helen
· 2004: Ice Princess (Disney)
· 2008: Fireflies in the garden
· 2006: Heroes












































































































